
ABSTRACT
The integration of Artificial Intelligence (Al) in mobile applications has
emerged as a transformative force in Islamic education, particularly in the
practice of Quran memorization and review (murajaah). This descriptive
content analysis study critically examines the current state of Al-powered
mobile applications designed to support Quranic learning, analyzing
technological features, pedagogical innovations, and associated challenges.
Through systematic comparative content analysis of eleven major
applications, including Qara'a, Tarteel, and other relevant platforms, this
study identifies key technological innovations such as voice recognition,
natural language processing, and adaptive learning algorithms. The
findings reveal the significant potential of these technologies in enhancing
traditional Quranic education through personalized learning experiences,

real-time feedback mechanisms, and improved global accessibility.
However, critical challenges persist in the domains of technical accuracy,
particularly related to the linguistic complexities of Classical Arabic,
religious sensitivity issues, algorithmic bias, data privacy, and profound
ethical and pedagogical considerations. This study contributes to the
growing body of literature on educational technology in Islamic contexts
and presents a balanced analysis that can guide future development, while
proposing a hybrid integration model that harmonizes technological
innovation with Islamic scholarly traditions.

Keywords: Artificial Intelligence, Mobile Applications, Quran Memorization,
Murajaah, Islamic Educational Technology, Content Analysis, AI Ethics.

ABSTRAK

Integrasi Kecerdasan Buatan (AI) dalam aplikasi mudah alih telah muncul
sebagai satu daya transformatif dalam pendidikan Islam, khususnya dalam
amalan hafazan dan murajaah al-Quran. Kajian analisis kandungan
deskriptif ini meneliti secara kritis keadaan semasa aplikasi mudah alih
berkuasa Al yang direka untuk menyokong pembelajaran al-Quran,
dengan menganalisis ciri-ciri teknologi, inovasi pedagogi, serta cabaran-
cabaran yang berkaitan. Melalui analisis kandungan komparatif yang
sistematik terhadap sebelas aplikasi utama, termasuk Qara'a, Tarteel, dan
platform relevan yang lain, kajian ini mengenal pasti inovasi teknologi
utama seperti pengecaman suara, pemprosesan bahasa semula jadi, dan
algoritma pembelajaran adaptif. Dapatan kajian mendedahkan potensi
besar teknologi ini dalam memperkasakan pendidikan al-Quran
tradisional melalui pengalaman pembelajaran yang diselaraskan mengikut
individu, mekanisme maklum balas masa nyata, dan peningkatan
kemudahan akses (kebolehcapaian) secara global. Walau bagaimanapun,
cabaran-cabaran kritikal masih wujud dalam domain ketepatan teknikal,
terutamanya yang berkaitan dengan kompleksiti linguistik bahasa Arab
Klasik, isu sensitiviti agama, bias algoritma, privasi data, dan
pertimbangan etika serta pedagogi yang mendalam. Kajian ini
menyumbang kepada korpus literatur yang semakin berkembang
mengenai teknologi pendidikan dalam konteks Islam dan mengemukakan
analisis seimbang yang boleh membimbing pembangunan masa hadapan,
sambil mencadangkan satu model integrasi hibrid yang mengharmonikan
inovasi teknologi dengan tradisi keilmuan Islam.

Kata Kunci: Kecerdasan Buatan, Aplikasi Mudah Alib, Hafazan al-Quran,

Murajaah, Teknologi Pendidikan Islam, Analisis Kandungan, Etika Al

1.0 PENDAHULUAN

Amalan menghafal al-Quran (hafazan) dan mengulangkajinya (murajaah)
memegang kedudukan yang amat mulia dan penting dalam tradisi keilmuan
Islam (Bensaid & Machouche, 2017; Masson, 2022). Ia bukan sekadar satu
aktiviti hafalan mekanikal, tetapi merupakan satu perjalanan rohani dan
intelektual sepanjang hayat yang menuntut ketelitian, disiplin, dan pemeliharaan
terhadap kalam Allah SWT.! Sejak zaman Rasulullah SAW, tradisi ini dipelihara
melalui hubungan peribadi antara guru dan murid, yang dikenali sebagai w/agqi
musyafahah (Al Hafiz et al., 2016). Kaedah ini memastikan setiap huruf, sebutan
(makhraj), dan hukum bacaan (¢#zjwid) disampaikan dan diterima dengan tepat
sebagaimana ia diturunkan, sekali gus memelihara kesahihan dan kesucian sanad
bacaan al-Quran (Ali Hasan et al., 2017). Integriti linguistik dan spiritual teks al-
Quran yang dijaga melalui kaedah tradisional ini menjadikan proses hafazan dan
murajaah sebagai salah satu asas utama dalam pendidikan Islam (Anwar, 2019;
Abdurrahman & Haironi, 2024)

Dalam era Revolusi Industri 4.0, kemajuan pesat dalam teknologi
maklumat, khususnya Kecerdasan Buatan (Al), telah mencetuskan transformasi
yang mendalam dalam pelbagai sektor, tidak terkecuali bidang pendidikan
(Butler-Adam, 2018; Kurata et al., 2025). Al telah memperkenalkan paradigma
pedagogi baharu dengan menawarkan keupayaan untuk pembelajaran peribadi
(personalized learning), automasi tugasan penilaian, dan peningkatan kemudahan
akses (kebolehcapaian) kepada sumber ilmu secara global (Schmidt & Strassner,
2022; Kuddus, 2022; Son et al., 2023). Aplikasi pembelajaran mudah alih yang
dikuasakan oleh AI telah mengubah sempadan pendidikan tradisional,
menjadikan proses pembelajaran lebih interaktif, fleksibel, dan disesuaikan
dengan keperluan individu pelajar (Pack & Maloney, 2023; Tang, 2024).
Fenomena ini turut dirasai dalam domain pendidikan Islam. Amalan-amalan
yang dahulunya terikat dengan kaedah konvensional kini mula berhadapan
dengan inovasi digital (Kisno et al., 2023; Salim & Aditya, 2025).

Kemunculan aplikasi mudah alih berkuasa Al menawarkan potensi yang
belum pernah terjadi sebelumnya untuk menyokong proses hafazan dan
murajaah al-Quran (Echeverri Buriticd, 2025; Alvindo et al., 2024). Teknologi
ini berupaya mendemokrasikan akses kepada pendidikan al-Quran, mengatasi
halangan geografi bagi merecka yang tinggal di kawasan terpencil, serta
menyediakan fleksibiliti masa bagi para pelajar dan golongan profesional yang

sibuk (Habibi et al., 2021; Ragib Moslimany et al., 2024). Namun, integrasi
teknologi moden ke dalam satu amalan yang bersifat sakral dan terikat dengan
tradisi yang kukuh menimbulkan satu set persoalan dan cabaran yang kompleks.
Wujud satu jurang yang signifikan antara potensi yang dijanjikan oleh teknologi
dengan realiti pelaksanaan yang perlu mengambil kira cabaran-cabaran unik
bersifat teknikal, pedagogi dan teologi.

Justeru, di sinilah letaknya satu paradoks utama iaitu usaha untuk
“mendemokrasikan” akses kepada pembelajaran al-Quran melalui teknologi
secara tidak langsung boleh mencabar konsep “kesucian” (sanctity) dan autoriti
yang secara tradisinya melekat pada kaedah ralaqqi musyafahah. Apabila
bimbingan tidak lagi eksklusif datang daripada seorang guru yang diiktiraf
sanadnya tetapi daripada sebuah algoritma, persoalan mengenai kualiti,
kesahihan, dan dimensi spiritual pembelajaran menjadi semakin kritikal
(Chanda, 2025; Qayyum & Saifullah, 2025). Kegagalan untuk menguruskan
ketegangan ini boleh menyebabkan teknologi bukan sahaja gagal mencapai
potensinya, malah berisiko menghakis nilai-nilai teras dalam pendidikan al-
Quran itu sendiri (Moh., 2024; Sardjana et al., 2021).

Kajian ini menetapkan tiga objektif utama berdasarkan latar belakang
dan pernyataan masalah yang dikemukakan. Pertama, menganalisis secara
sistematik inovasi teknologi kecerdasan buatan (AI) dalam 11 aplikasi mudah alih
terpilih yang direka khusus untuk menyokong proses hafazan dan murajaah al-
Quran. Kedua, mengenal pasti dan menilai secara kritis kelebihan serta cabaran-
cabaran utama yang timbul daripada integrasi ini dari perspektif teknologi,
pedagogi, dan etika Islam. Ketiga, mencadangkan satu kerangka integrasi yang
bertanggungjawab dan berkesan, yang dapat mengharmonikan kemajuan
teknologi dengan pemeliharaan tradisi keilmuan Islam yang sahih dan berkesan.

Signifikan kajian ini terletak pada fokusnya untuk mengisi jurang dalam
literatur sedia ada. Kajian komprehensif yang membandingkan secara sistematik
aplikasi-aplikasi Al untuk hafazan al-Quran tersebut masih kurang. Dengan
menyediakan analisis yang mendalam dan seimbang, dapatan kajian ini
diharapkan dapat menjadi sumber rujukan dan panduan yang bernilai kepada
para pembangun aplikasi, para guru al-Quran, institusi tahfiz, pembuat dasar,
dan para penyelidik dalam usaha mereka untuk memanfaatkan teknologi Al
secara beretika dan berkesan dalam konteks pendidikan al-Quran.

2.0 SOROTAN KAJIAN LEPAS

Bahagian ini mengandungi hasil analisis terhadap kajian-kajian lepas yang
berkaitan dengan topik kajian, merentas tiga domain utama, iaitu evolusi
kecerdasan buatan dalam teknologi pendidikan, cabaran linguistik

perkomputeran Bahasa Arab Klasik, dan kerangka etika serta pedagogi yang
merangka penggunaan kecerdasan buatan dalam pendidikan Islam
kontemporari.

2.1 Evolusi AI dalam Teknologi Pendidikan (TELL)

Perkembangan Al telah mengubah landskap Teknologi Pendidikan (EdTech),
khususnya dalam bidang Pembelajaran Bahasa Berbantukan Teknologi
(Technology-Enhanced Language Learning - TELL). Kajian-kajian terkini
seperti kajian Sumartono et al., (2025), Darican (2025), Abduvalieva (2025) dan
lain-lain mendapati bahawa Al mampu menawarkan pengalaman pembelajaran
yang sangat peribadi dan adaptif, menyesuaikan kandungan dan tahap kesukaran
mengikut prestasi pelajar secara individu. Kajian Ranta Butarbutar (2025)
mendapati bahawa platform pembelajaran bahasa berkuasa Al telah terbukti
berkesan dalam memberikan maklum balas segera terhadap sebutan dan
tatabahasa, yang secara signifikan dapat meningkatkan kemahiran linguistik
pelajar.  Faktor-faktor seperti kebolehsuaian, penglibatan, motivasi, dan
autonomi pelajar dikenal pasti sebagai pemacu utama dalam penerimaan dan
penggunaan alatan Al dalam pembelajaran bahasa.

Walau bagaimanapun, literatur juga menyoroti beberapa batasan. Sistem
Al, walaupun canggih, masih mempunyai pemahaman konteks yang terhad dan
tidak dapat menggantikan sepenuhnya interaksi manusia yang kaya dengan
nuansa (Janjua et al., 2024; Chu, 2024). Selain itu, kajian oleh Wahyuni et al.
(2024) mendapati bahawa walaupun penyelidikan mengenai Al dalam
pembelajaran bahasa Inggeris memuncak pada tahun 2024, masih terdapat
jurang pengetahuan yang perlu ditangani untuk integrasi yang lebih berkesan.
Rumusannya, walaupun potensi teknologinya besar, kejayaan pelaksanaannya
sangat bergantung pada reka bentuk pedagogi yang mantap (Huang et al., 2024).

2.2 Cabaran Linguistik Komputasi Bahasa Arab Klasik

Integrasi Al dalam aplikasi al-Quran menghadapi cabaran teknikal yang unik
iaitu kompleksiti Bahasa Arab Klasik. Bahasa Arab dikenali dengan kekayaan
morfologi yang membolehkan satu perkataan membawa makna setara dengan
satu ayat penuh dalam bahasa lain (Aboamer & Kracht, 2019; Shaalan et al.,
2006). Contohnya, satu perkataan seperti fasayagilinahi diterjemahkan dalam
Bahasa Melayu menjadi lima perkataan iaitu “maka mereka akan
mengatakannya”. Kekayaan ini menyebabkan isu Kekurangan data yang
menyukarkan model pembelajaran mesin untuk membuat generalisasi. Selain itu,
cabaran utama datang daripada ambiguiti ortografi kerana teks Arab standard

ditulis tanpa tanda baris, menyebabkan perkataan seperti 23 boleh dibaca sebagai
‘agd (kontrak), ‘uqd (kalung), atau ‘aqada (dia mengikat) (Moaiad et al., 2024;
Afif & Nawawi, 2024)

Dalam pada itu, terdapat penyelidikan terkini dalam Pengecaman Suara
Automatik  menunjukkan kemajuan  signifikan menggunakan model
pembelajaran mendalam seperti CNN, RNN, dan Transformer (Labied et al.,
2023; Kheddar et al., 2024; Zhang et al., 2022). Kajian-kajian tersebut
menjelaskan bahawa Model Transformer mencapai kadar ralat aksara serendah
1.98% dan kadar ralat perkataan 6.16% pada set data khusus, manakala model
CNN-BiGRU mencapai CER 2.42% dan WER 8.34%. Namun, wujud “jurang
realiti” antara prestasi makmal dengan aplikasi komersial kerana kajian teknikal
menggunakan set data bersih dan bacaan qari profesional, berbeza dengan
aplikasi komersial yang berhadapan dengan bunyi bising, kualiti mikrofon
berbeza, kepelbagaian dialek, dan gaya bacaan pengguna amatur (Loubser et al.,
2024).

Rumusannya, cabaran linguistik ini menjelaskan mengapa aplikasi
komersial sering menunjukkan ketepatan lebih rendah dan menerima kritikan
pengguna mengenai kegagalan mengenali bacaan tertentu. Metrik ketepatan yang
dilaporkan aplikasi komersial perlu ditafsir dengan berhati-hati dan tidak boleh
disamakan dengan metrik akademik. Oleh itu, pengkaji seperti Alsswey &
Hosam (2021), Tamimi & Bensefia (2018) dan Elazhary (2016) menekankan
bahawa pembangun aplikasi perlu memahami perbezaan antara prestasi makmal
dan realiti penggunaan untuk membangunkan sistem yang lebih praktikal dan
berkesan dalam menangani kompleksiti Bahasa Arab Klasik dan kepelbagaian
pengguna sebenar.

2.3 Kerangka Etika dan Pedagogi untuk Al dalam Pendidikan

Penggunaan Al dalam pendidikan terutamanya pendidikan agama menimbulkan
persoalan etika dan pedagogi yang mendalam. Menyedari hal ini, badan-badan
antarabangsa seperti UNESCO telah membangunkan kerangka kerja untuk
membimbing penggunaan Al yang bertanggungjawab (Castris & Thomas, 2024;
AllahRakha, 2024). Prinsip teras UNESCO menekankan pendekatan
berpusatkan manusia (human-centred), di mana Al harus berfungsi untuk
memperkasakan keupayaan manusia, bukan menggantikannya. Kerangka ini
menggariskan kepentingan keadilan, ketelusan, privasi data, dan akauntabiliti
dalam reka bentuk dan penggunaan sistem Al (Torkamaan et al., 2024; Usmani
etal., 2023).

Selari dengan panduan UNESCO, literatur akademik terkini (2023-
2024) semakin banyak menyoroti dilema etika yang spesifik kepada pendidikan



QURANICA, S.I1.14, September 2025 Integrasi Kecerdasan Buatan ... Khairulnazrin Nasir | 618

agama. Kajian oleh Ajibola (2024), Joseph & Dairo (2024), Singh & Thakur,
(2024) dan yang lain memberi amaran tentang risiko bias algoritma, di mana Al
yang dilatih pada data yang berat sebelah boleh menguatkan stereotaip atau
meminggirkan pandangan teologi minoriti. Gonsalves (2024), Lubica & Weis,
(2024) dan Cela et al. (2024) menyatakan kebimbangan mengenai risiko
“ketergantungan pedagogi,” di mana pelajar menjadi terlalu bergantung pada Al
untuk mendapatkan jawapan, sekali gus menjejaskan perkembangan pemikiran
kritis dan autonomi intelek mereka. Akhirnya, bakal berlaku kehilangan interaksi

manusiawi yang merupakan komponen penting dalam bimbingan rohani dan
pembentukan sahsiah (Hakim et al., 2024; Tan, 2020)

2.4 Jurang Kajian dan Justifikasi Penyelidikan

Sintesis literatur di atas mendedahkan beberapa jurang penting. Pertama,
walaupun terdapat banyak kajian umum mengenai Al dalam pendidikan, kajian
komprehensif yang memfokuskan secara spesifik kepada analisis perbandingan
aplikasi hafazan al-Quran masih terhad.! Kedua, wujudnya jurang pemahaman
antara kemajuan teknikal ASR yang dicapai dalam persekitaran penyelidikan
dengan cabaran dan prestasi sebenar teknologi ini apabila diimplementasikan
dalam aplikasi yang digunakan oleh orang awam. Ketiga, analisis yang
mengintegrasikan tiga domain kritikal iaitu teknologi (cabaran NLP Arab),
pedagogi (peranan guru dan pelajar), dan etika Islam (autoriti, kerohanian dan
privasi) secara serentak dan mendalam masih amat diperlukan. Oleh itu, kajian
ini dijalankan untuk merapatkan jurang-jurang ini dengan menyediakan analisis
kandungan yang sistematik dan multi-dimensi.

3.0 METODOLOGI KAJIAN

Kajian ini menggunakan pendekatan kualitatif dengan reka bentuk analisis
kandungan deskriptif untuk mengkaji teknologi kecerdasan buatan (Al) dalam
aplikasi hafazan al-Quran. "Sebanyak 11 aplikasi dipilih secara bertujuan
berdasarkan kriteria yang khusus, iaitu fokus fungsi hafazan al-Quran,
penggunaan teknologi Al, ketersediaan untuk analisis, dan dokumentasi yang
mencukupi. Aplikasi yang dianalisis dalam kajian ini ialah Tarteel, Tasmee,
Muallim, Quran.Al, QuranTutor/Qara'a, Muslim Pro (AiDeen), Quran Majeed,
Al-Quran (Tafsir & by Word), iQuran, Ayat - Al Quran (KSU), dan Golden
Quran. Instrumen kajian berstruktur dibangunkan berdasarkan Technology
Acceptance Model dan kerangka pendidikan Islam. Pendekatan ini merangkumi
lima dimensi: teknologi, pedagogi, pengguna, agama-budaya dan sosio-ekonomi
untuk memastikan analisis yang komprehensif (Musa et al., 2024; Abuhassna et

al., 2023; Haryati et al., 2024).

Pengumpulan data dilakukan dalam tiga fasa sistematik: inventori
aplikasi melalui pencarian di gedung aplikasi terutama Apps Store dan Play Store,
analisis teknikal melalui penggunaan intensif setiap aplikasi dan analisis
dokumentasi terhadap sumber sekunder. Data dianalisis menggunakan teknik
analisis kandungan secara tematik dengan kodifikasi berdasarkan lima dimensi
instrumen tersebut. Kesahan dan kebolehpercayaan diperkukuh melalui
triangulasi sumber data, semakan pakar oleh panel sarjana teknologi pendidikan
dan pengajian Islam, serta penyimpanan jejak audit terperinci. Pendekatan
holistik ini membolehkan kajian memberikan gambaran menyeluruh tentang
landskap semasa teknologi Al dalam aplikasi hafazan al-Quran.

4.0 DAPATAN KAJIAN

Analisis ini mengkaji 11 aplikasi hafazan al-Quran yang popular yang
mengintegrasikan teknologi kecerdasan buatan (AI) dalam pelbagai kapasiti.
Untuk membolehkan perbandingan yang adil dan bermakna, satu kerangka
klasifikasi fungsian telah dibangunkan, diikuti dengan analisis terperinci bagi
setiap kategori dan diakhiri dengan matriks perbandingan komprehensif. Berikut
adalah hasil analisis terhadap 11 aplikasi yang menjadi sampel kajian:

4.1 Klasifikasi Fungsian Aplikasi Al-Quran Berasaskan AI: Satu Tipologi

Ekosistem

Istilah “kecerdasan buatan” atau “Al” sering digunakan secara meluas dalam
pemasaran aplikasi, merangkumi spektrum teknologi yang luas daripada
automasi ringkas kepada sistem kognitif yang kompleks. Penggunaan istilah yang
menyeluruh ini boleh mengelirukan dan menghalang penilaian yang tepat
terhadap keupayaan sebenar sesebuah aplikasi (Dutta et al., 2017; Chintalapati
& Pandey, 2021). Oleh itu, untuk menyediakan analisis yang tepat, satu tipologi
yang mengklasifikasikan aplikasi berdasarkan fungsi teras Al adalah penting.
Kerangka ini membezakan antara jenis interaksi Al dan matlamat pedagogi yang
ingin dicapai, membolehkan perbandingan yang lebih relevan dan mendedahkan
trend dalam inovasi teknologi pendidikan Islam.

Rajah 1
Kategori AI Membantu Hafazan al-Quran

Pembantu hafazan
dan semakan
bacaan (Hifz &

Tasmi')

KATEGORI Al

Tutor sebutan dan
tajwid (makhraj &
tajwid)

Carian pintar dan

bot sembang Mashaf digital

Berdasarkan analisis ciri-ciri utama sepuluh aplikasi yang dikaji, empat

kategori fungsian yang berbeza dapat dikenal pasti:

(i)

(ii)

(iii)

Kategori I: Pembantu hafazan dan semakan bacaan (Hifz & Tasmi).
Aplikasi dalam kategori ini berfungsi sebagai “rakan kongsi
murajaah” digital. Teknologi terasnya ialah pengecaman pertuturan
automatik (ASR) yang dilatih untuk “mendengar” bacaan lisan
pengguna. Fokus utamanya jalah untuk mengesahkan ketepatan
hafalan dengan mengesan ralat seperti perkataan yang tertinggal,
perkataan yang salah, atau urutan ayat yang tidak betul (Liang,
2024). Aplikasi ini secara langsung menangani cabaran logistik yang
dihadapi oleh para penghafal al-Quran (huffaz) dalam mencari
penyemak (musammi) yang konsisten. Contoh aplikasi: Tarteel,
Tasmee, Muallim.

Kategori II: Tutor sebutan dan tajwid (makhraj & tajwid): Kategori
ini mewakili aplikasi yang lebih khusus, memfokuskan pada aspek
kualiti bacaan, iaitu bagaimana al-Quran dibaca. Kaedah ini
menggunakan teknologi ASR yang lebih canggih untuk melakukan
analisis fonetik terhadap sebutan pengguna (Shakeel et al., 2024).
Matlamat utamanya adalah untuk memberikan maklum balas
terperinci mengenai ketepatan sebutan huruf individu (makharij al-
hurufy dan pematuhan kepada peraturan-peraturan Tajwid (Aso
Sudiarjo etal., 2015). Aplikasi ini mengisi jurang yang secara sengaja
ditinggalkan oleh banyak aplikasi dalam Kategori I. Contoh
Aplikasi: Quran.Al, QuranTutor/Qara'a.

Kategori III: Carian pintar dan bor sembang berpengetahuan
(knowledge & search assistants). Aplikasi dalam kategori ini beralih
daripada menganalisis input suara kepada mentafsir input teks. Ia

menggunakan teknologi pemprosesan bahasa tabii (NLP) dan model
bahasa besar (LLM) (Karanikolas et al., 2023; Singh, 2023).
Tujuannya untuk berfungsi sebagai pembantu penyelidik atau
rujukan. Keupayaan Al ini terletak pada pemahaman pertanyaan
bahasa tabii (semantik) pengguna, mencari ayat-ayat yang relevan
secara kontekstual atau menjana jawapan yang koheren berdasarkan
pangkalan data pengetahuan Islam yang disahkan (Ab et al., 2025;
Qadir & Arshad, 2025). Contoh Aplikasi: Muslim Pro (dengan
AiDeen), Quran Majeed (dengan Al Search), AnalyzeQuran.

(iv)  Kategori IV: Mashaf digital yang diperkaya dengan ciri pintar
(enhanced “smart” mushafs): Kategori ini merangkumi aplikasi al-
Quran yang komprehensif dan mapan yang mungkin tidak
mempunyai Al interaktif (seperti ASR atau LLM) sebagai ciri utama.
Sebaliknya, “kepintaran” mereka terletak pada penggunaan
automasi, algoritma carian lanjutan dan ciri penyesuaian yang
mantap (Jamil, 2024: Nashit et al., 2024). Ciri-ciri seperti penanda
halaman automatik, penyegerakan antara peranti, carian kabur
(fuzzy search), dan perancangan bacaan harian menjadikan aplikasi
ini sangat bermanfaat, walaupun interaksi pengguna-Al secara
langsung adalah minimum (Naufal et al., 2024). Contoh Aplikasi:
Ayat - Al Quran (KSU), iQuran, Al-Quran (Tafsir & by Word),
Golden Quran.

Rumusannya, klasifikasi ini mendedahkan bahawa landskap aplikasi al-
Quran berasaskan Al sedang mengalami pengkhususan fungsian. Daripada
sekadar menjadi platform “semua-dalam-satu”, para pembangun semakin
menumpukan pada penyelesaian masalah khusus, sama ada semakan hafalan,
latihan tajwid atau kajian teks al-Quran. Ini menandakan kematangan pasaran
dan membolehkan penilaian keberkesanan sesebuah aplikasi direka secara
optimum dalam konteks matlamatnya yang spesifik.

4.2 Analisis Terperinci Fungsi Teras AI Mengikut Kategori

Bahagian ini akan mengupas tentang fungsi Al bagi aplikasi dalam setiap
kategori, membandingkan pendekatan, teknologi dan ciri unik yang ditawarkan
kepada para pengguna.

4.2.1 Kategori I: Pembantu Hafazan dan Semakan Bacaan — Rakan Muraja'ab
Digital

Aplikasi dalam kategori ini menangani salah satu keperluan paling asas bagi

penghafal al-Quran, iaitu proses zasmi’ (memperdengarkan hafalan kepada orang
lain) untuk disemak (Fadli et al., 2025; Widia al., 2024). Dengan memanfaatkan
teknologi ASR, aplikasi ini menyediakan rakan penyemak yang sentiasa tersedia,

mengatasi kekangan masa dan logistik.

(i)

(ii)

Tarteel: Dianggap sebagai penanda aras dalam kategori ini, Tarteel
menggunakan Al untuk menawarkan “memorization mistake
detection” (Naufal et al., 2024). Ciri perdana ini direka untuk
mengesan tiga jenis ralat hafalan secara khusus: perkataan yang
tertinggal, penggunaan perkataan yang salah, atau penambahan
perkataan yang tidak sepatutnya dalam ayat (Khan et al., 2021).
Apabila pengguna membaca, Al akan menyerlahkan kesilapan ini
dalam masa nyata. Tarteel juga menyimpan rekod kesilapan
terdahulu, membolehkan pengguna mengenal pasti corak
kelemahan dalam hafalan mereka (Jihan & Muthahari, 2024).
Namun, adalah signifikan untuk diberi perhatian bahawa
pembangun secara eksplisit menyatakan bahawa ciri ini pada masa
ini tidak termasuk pembetulan Tajwid atau sebutan fonetik.
Fokusnya adalah semata-mata pada ketepatan perkataan dan urutan

(Hamdani & Moch., 2025).

Tasmee: Sebagai pesaing langsung kepada Tarteel, Tasmee
menawarkan pendekatan yang serupa tetapi dengan beberapa
perbezaan halus. Dibangunkan oleh Eqra Tech, sebuah syarikat
teknologi dari Jordan, Tasmee juga menggunakan teknologi
pengecaman pertuturan untuk membolehkan pengguna menguji
hafalan mereka dengan membaca secara lisan (Alrumiah & al-
Shargabi, 2022). Mekanisme maklum balasnya bersifat lebih
proaktif; ia bukan sahaja memberi amaran apabila pengguna
membaca perkataan atau ayat yang salah, tetapi juga menawarkan
bantuan apabila pengguna “tersekat” (stuck) atau berhenti terlalu
lama. Ini mewujudkan pengalaman yang mungkin terasa lebih
menyokong berbanding model pengesanan ralat Tarteel yang lebih
pasif. Satu ciri yang sangat ketara, yang disebut dalam ulasan
pengguna, ialah keupayaannya untuk menguruskan muzashabihat
(ayat-ayat yang serupa). Ini adalah fungsi yang sangat bernilai untuk
penghafal peringkat lanjutan, kerana membezakan antara ayat-ayat
yang hampir sama adalah salah satu cabaran kognitif yang paling

sukar dalam proses Aifz.

(iii) ~ Muallim: Aplikasi ini mengambil pendekatan pedagogi yang
berbeza, meletakkan dirinya lebih sebagai alat latihan berpandu
berbanding alat pengujian. Ia menggunakan dua ciri Al utama:
“guided reading” (bacaan berpandu) dengan penonjolan teks masa
nyata, dan “Al-assisted recall” (ingat semula berbantukan AI) (Zheng
& Fan, 2024; Jose, 2024; Feng, 2024). Dalam mod ingat semula,
teks ayat akan hilang, dan semasa pengguna membacanya dari
ingatan, perkataan-perkataan akan muncul semula secara beransur-
ansur, mengesahkan ketepatan bacaan pengguna. Pendekatan ini
lebih  menumpukan pada proses membina dan mengukuhkan
hafalan bukannya hanya mengujinya (Chanda, 2025).

Sebagai rumusan, analisis perbandingan dalam kategori ini
menunjukkan kewujudan persaingan yang sihat dan perbezaan strategi.
Walaupun Tarteel dan Tasmee berkongsi matlamat yang sama, perbezaan dalam
mekanisme maklum balas (pasif vs. proaktif) dan ciri-ciri tambahan (seperti
pengurusan mutashabihat oleh Tasmee) menunjukkan bahawa mereka mungkin
menyasarkan segmen pengguna atau tahap kemahiran yang sedikit berbeza.
Kemunculan ciri yang sangat khusus seperti pengurusan mutashabibhat
menandakan satu tahap kematangan dalam teknologi Al untuk domain ini. Ia
menunjukkan peralihan daripada soalan asas “adakah perkataan itu betul?”
kepada soalan yang lebih mendalam, iaitu “bagaimanakah alat ini boleh
membantu dengan aspek hafalan yang paling mencabar dari segi kognitif?”. Ini
membayangkan bahawa satu trajektori ke arah alat yang lebih canggih dari segi
pedagogi bukan sekadar teknikal.

4.2.2 Kategori II: Tutor Sebutan dan Tajwid — Menuju Kesempurnaan Fonetik

Analisis kategori II menumpukan pada bagaimana al-Quran itu dibaca. Aplikasi
ini direka bentuk untuk menjadi tutor sebutan peribadi dengan menggunakan
Al untuk menganalisis butiran fonetik bacaan al-Quran. Ia merupakan satu tugas
yang sangat kompleks dan memerlukan model ASR yang sangat terlatih. Hasil
analisis terhadap aplikasi berkaitan adalah seperti berikut:

(i)  Quran.Al: Aplikasi ini dibangunkan oleh Zain Khalid, direka
khusus untuk membantu pengguna mampu menguasai sebutan al-
Quran melalui latihan interaktif yang singkat. Ciri terasnya, “Real-
time Pronunciation Analysi’ memberikan maklum balas segera

tentang kesilapan pada tahap bunyi (Sri Wahyuni et al., 2024).
Sebagai contoh, ia mampu membezakan antara bunyi tekak “¢” (H)
dengan bunyi “h” biasa, atau antara bunyi “0e@” (Saad) yang tebal
dengan bunyi “o+” (Seen) yang nipis. Fokus yang mendalam pada
makharij al-huruf ini menjadikannya alat yang sangat khusus untuk
memperbaiki asas sebutan Arab (Sri Wahyuni et al., 2024).

(i)  QuranTutor / Qara'a: Aplikasi ini juga menawarkan “pembetulan
bacaan” (reading correction). Sebutan pengguna dinilai oleh Al dalam
masa nyata (Habash, 2021). Apa yang menjadikan QuranTutor
unik ialah model hibridnya. Selain maklum balas Al segera,
pengguna mempunyai pilihan untuk menghantar rakaman bacaan
mereka untuk disemak secara terperinci oleh seorang guru manusia
(Ustaz) yang bertauliah, dengan maklum balas diberikan dalam
tempoh 1x24 jam (Habash, 2021). Pendekatan ini menggabungkan
kelebihan skalabiliti dan ketersediaan Al dengan kepakaran dan

nuansa bimbingan manusia.

Sebagai rumusan, wujudnya kategori yang berasingan ini menonjolkan
satu realiti teknikal yang penting, iaitu menganalisis ketepatan urutan perkataan
(tugas Kategori I) adalah masalah Al yang berbeza daripada menganalisis
ketepatan fonetik (tugas Kategori II). Yang pertama memerlukan pemahaman
linguistik dan jujukan, manakala yang kedua memerlukan analisis isyarat audio
dan pemodelan fonetik yang canggih. Pada masa ini, tiada satu aplikasi pun yang
didapati benar-benar cemerlang dalam kedua-dua domain secara serentak. Ini
mencerminkan betapa kompleksnya untuk meniru sepenuhnya proses
pembelajaran tradisional #lagqi, di mana seorang guru akan membetulkan
kedua-dua hafalan dan sebutan secara serentak. Akibatnya, pengguna yang serius
mungkin perlu menggunakan dua aplikasi yang berbeza untuk mendapatkan
pengalaman pembelajaran yang komprehensif.

4.2.3 Kategori III: Carian Pintar dan Bot Sembang — Menavigasi Lautan
Pengetahuan

Kategori ini menandakan peralihan paradigma daripada analisis input suara
kepada pemahaman input teks. Aplikasi ini bertindak sebagai pembantu
penyelidik atau pemberi maklumat menerusi penggunaan NLP dan LLM untuk
memahami pertanyaan pengguna dan menyediakan akses yang lebih intuitif
kepada kandungan al-Quran dan Hadith. Butiran hasil analisis adalah seperti
berikut:

(i)  Muslim Pro (dengan AiDeen): AiDeen ialah bot sembang Al
generatif yang direka untuk menjawab soalan-soalan berkaitan Islam
(Bashir et al., 2022; Azmi et al., 2019). Sumber pengetahuannya
adalah al-Quran dan ribuan hadith yang berautoriti menekankan
komitmen terhadap keaslian sumber (Bambang et al., 2023;
Alrayzah et al,, 2023). Ia mampu memberikan jawapan yang
mendalam dan sahih. Namun, pada masa ini, fungsinya terhad
kepada bahasa Inggeris sahaja (Alrayzah et al., 2023).

(i)  Quran Majeed (dengan Al Search): Ciri ini dipasarkan sebagai cara
untuk mencari ayat-ayat al-Quran dengan lebih intuitif (Hadwan et
al., 2022). Daripada hanya memadankan kata kunci, carian Al ini
direka untuk memahami “niat” di sebalik pertanyaan pengguna
(Figueroa, 2015; Tian et al.,, 2020; Siamak et al., 2024). Sebagai
contoh, pengguna boleh menaip pertanyaan dalam bahasa
pertuturan biasa seperti “ayat tentang kesabaran dalam menghadapi
musibah,” dan Al akan cuba mencari ayat-ayat yang paling relevan
secara kontekstual, walaupun perkataan “sabar” atau “musibah”
tidak digunakan secara eksplisit dalam pertanyaan. Ini menunjukkan
penggunaan carian semantik yang lebih maju.

(iii)  AnalyzeQuran: Aplikasi ini juga menawarkan “Al powered Search”
dengan fungsi yang serupa, yang direka untuk “memahami niat anda
dan mencari ayat-ayat yang anda cari dalam al-Quran” (Harere &
Jallad, 2023). Ini mengesahkan bahawa trend dalam carian al-Quran
sedang beralih daripada carian leksikal (berdasarkan perkataan)
kepada carian semantik (berdasarkan makna) (Alqarni, 2024;
Mohamed & Eyad, 2020)

Rumusannya, perbandingan dalam kategori ini mendedahkan bahawa
wujud perbezaan signifikan antara “Carian AI” dan “Bot Sembang AI”. Carian
Al seperti yang terdapat dalam Quran Majeed dan AnalyzeQuran, adalah satu
bentuk retrieval (mendapatkan semula maklumat) yang dipertingkatkan; ia
mencari maklumat yang sedia ada dengan lebih cekap. Sebaliknya, bot sembang
seperti AiDeen melakukan generation (penjanaan). Ia mensintesis jawapan baharu
berdasarkan korpus pengetahuannya. Perbezaan ini mempunyai implikasi etika
yang signifikan. Risiko bot sembang menjana jawapan yang salah, mengelirukan,
atau bahkan fatwa yang tidak tepat adalah jauh lebih tinggi dan lebih serius
berbanding risiko carian yang hanya mengembalikan hasil yang tidak relevan

(Ahmed, 2024). Ini secara langsung menyentuh kebimbangan yang dibangkitkan
dalam literatur akademik mengenai autoriti dan kebertanggungjawaban Al dalam
bidang perundangan Islam (Alrashoudi et al., 2025)

4.2.4 Kategori IV: Mashaf Digital Diperkaya — Automasi dan Penyesuaian

Aplikasi dalam kategori ini adalah paling dominan dalam pasaran aplikasi al-
Quran. Walaupun ia mungkin tidak mempromosikan Al interaktif sebagai ciri
utama, mereka menggunakan automasi, algoritma, dan reka bentuk pengalaman
pengguna yang bijak untuk mencipta platform pembelajaran yang sangat
optimum. Hasil analisis diperincikan seperti di bawah:

@ Al-Quran (Tafsir & by Word): Dibangunkan oleh Greentech Apps
Foundation, aplikasi ini tidak secara eksplisit menggunakan istilah
“Al” secara meluas, tetapi ia mempunyai ciri-ciri “pintar” yang jelas
(Ali Sati et al., 2025). Ciri “explore by topics” membolehkan
pengguna melihat semua ayat yang berkaitan dengan lebih 200 topik
(seperti Solat, Zakat, Haji), yang berkemungkinan besar dikuasakan
oleh sistem penandaan dan pengkategorian algoritma yang canggih.
Ia juga menawarkan alat penyesuaian yang optimum seperti “Quran
Planner” untuk merancang kbatam dan sistem penjejakan kemajuan
dengan lencana dan coretan (streaks) untuk motivasi.

@ jQuran: Aplikasi ini menampilkan “enjin carian teks penuh
lanjutan” yang menyokong padanan “sounds-like” (contohnya carian
perkataan “Muhammad”, “Mohammad”, dan “Mohamed” secara
serentak) (Font et al., 2017). Ini adalah satu bentuk carian kabur
(fuzzy search) yang lebih maju daripada padanan kata kunci yang
tepat. Demikian merupakan satu langkah jelas ke arah kepintaran
buatan (Ma et al.,, 2022; Liu et al., 2021). Selain itu, Ia juga
cemerlang dalam automasi dengan ciri-ciri seperti “automatic last
reading sessions” dan “automatic audio sessions” yang mengingati di
mana pengguna berhenti membaca atau mendengar, disegerakkan
merentas peranti melalui iCloud (Mubin et al., 2020). Namun,
dalam konteks aplikasi ini, tiada ciri Al interaktif seperti
pengecaman pertuturan yang disebut.

@ Ayat - Al Quran (KSU): Sebagai projek dari King Saud University,
aplikasi ini mempunyai asas ilmiah yang kukuh. Ciri utamanya
termasuk paparan salinan imbasan Mushaf sebenar dan

penyegerakan yang lancar antara audio bacaan dan penonjolan ayat
pada halaman. Ia mempunyai “mod ujian hafalan” di mana ayat
disembunyikan, tetapi ia tidak melibatkan analisis suara untuk
pengesahan (Hakimi et al., 2024).
@ Golden Quran: Kekuatan utamanya terletak pada perpustakaan
sumbernya yang luas dengan lebih 60 kitab tafsir dan 70 terjemahan.
Satu sumber menyebut tentang “pencarian suara”, namun tidak jelas
sama ada ini adalah carian semantik berasaskan suara atau sekadar
transkripsi suara-ke-teks untuk enjin carian standardnya. Tiada
fungsi analisis Al lain yang dikenal pasti (Boumechta, 2023).

Rumusan terhadap analisis kategori ini menunjukkan bahawa garis
pemisah antara “algoritma pintar” dan “Al sebenar” boleh menjadi kabur.
Perbezaan utamanya terletak pada keupayaan untuk mentafsir input pengguna
yang tidak berstruktur (seperti suara atau bahasa pertuturan biasa), yang
merupakan ciri aplikasi dalam Kategori I, II, dan III. Aplikasi dalam Kategori IV
menunjukkan bahawa inovasi yang bermakna dalam ruang ini tidak semestinya
datang daripada Al yang paling kompleks, tetapi juga daripada reka bentuk
pengalaman pengguna yang bijak, automasi yang berkesan dan penyediaan
sumber yang komprehensif.

4.3 Jadual Perbandingan Komprehensif Aplikasi

Untuk mensintesis dapatan daripada analisis di atas, Jadual 1 menyediakan
matriks perbandingan yang komprehensif. Jadual ini membolehkan
perbandingan sepintas lalu bagi 11 aplikasi merentasi atribut-atribut utama,
menonjolkan kekuatan, kelemahan dan kedudukan strategik setiap aplikasi
dalam ekosistem yang lebih luas.

Jadual 1
Matriks Perbandingan Ciri-Ciri Al dalam Aplikasi Al-Quran

Aplikasi ~ FungsiUtam  Teknolog Fungsi Al Jenis Pe M  Pembang Model Privasi
a i Al Teras Spesifik Ralat mb  akl un Monetisasi Data
Dikesan etu um
lan  Bal
Ta as

jwi

d

Kabur) Like” ns Pro) pasti
Ayart - Al Mushaf Algoritma Ujian Tiada X X King Percuma Tiada
Quran Diperkaya ~ (Penyeger Hafalan Saud yang
(KSU) akan) (Visual) Universit dikenal
y (KSU) pasti
Golden Mushaf Carian Carian Tiada X X Romnasre Percuma Tiada
Quran Diperkaya ~ Teks/Suar Suara na (Dengan yang
a (Tidak Iklan) dikenal
Jelas) pasti

Sumber: Hasil analisis

5.0 PERBINCANGAN: IMPAK, CABARAN DAN HAILA TU]JU
MASA DEPAN

Kemunculan aplikasi al-Quran berasaskan AI bukan sekadar satu inovasi
teknologi; ia mewakili satu anjakan paradigma dalam cara umat Islam
berinteraksi dengan kitab suci mereka. Bahagian ini akan membincangkan impak
yang lebih luas daripada inovasi ini, cabaran etika dan teologi yang timbul serta
hala tuju masa depan yang berpotensi untuk bidang ini.

5.1 Impak Teknologi Al terhadap Amalan Pembelajaran al-Quran

Integrasi Al dalam aplikasi al-Quran telah membawa impak positif yang ketara,
terutamanya dalam tiga bidang: pendemokrasian akses, pemerkasaan
pembelajaran kendiri dan peningkatan motivasi. Huraian terhadap impak positif
berkenaan diperincikan seperti di bawah:

(i)  Inklusif dan kebolehcapaian: Secara tradisinya, amalan seperti
semakan hafalan (zasmi) dan pembelajaran Tajwid yang betul
(talaqqi) memerlukan akses kepada seorang guru yang berkelayakan.
Ini sering menjadi halangan bagi mereka yang tinggal di kawasan
terpencil, di negara bukan majoriti Islam atau mereka yang
mempunyai jadual kerja yang tidak menentu (Ismail, 2022).
Aplikasi seperti Tasmee, Tarteel, dan QuranTutor secara aktif
mengubah keadaan ini. Aplikasi tersebut menyediakan “guru” atau
“rakan penyemak” Al yang tersedia sepanjang masa, membolehkan
sesiapa sahaja, di mana sahaja, untuk berlatih dan memperbaiki

bacaan dan hafalan mereka mengikut keselesaan sendiri. Ini secara
berkesan mendemokrasikan akses kepada amalan-amalan teras
dalam pendidikan al-Quran (Umar & Tilli, 2025).

(i)  Pemerkasaan pembelajaran kendiri: Teknologi AI memperkasakan
pelajar untuk mengambil peranan yang lebih aktif dalam perjalanan
pembelajaran mereka. Ciri-ciri seperti maklum balas segera terhadap
kesilapan, penjejakan kemajuan dari semasa ke semasa, dan
keupayaan untuk menetapkan matlamat peribadi mewujudkan satu
gelung maklum balas yang kuat. Pelajar tidak lagi perlu menunggu
sesi seterusnya dengan guru untuk mengetahui kelemahan mereka.
Mereka boleh mengenal pasti ralat, berlatih, dan mengukur
kemajuan mereka secara autonomi, memupuk rasa tanggungjawab
dan pemilikan terhadap pembelajaran mereka (Buzdar & Farooq,
2020; Iftikhar et al., 2024).

(iii)  Gamifikasi dan motivasi: Mengekalkan konsistensi dalam amalan
harian adalah satu cabaran. Aplikasi seperti al-Quran (Tafsir & by
Word) menggunakan prinsip gamifikasi untuk menangani isu ini.
Dengan memperkenalkan elemen seperti lencana pencapaian,
penjejakan coretan (streak) bacaan harian, dan statistik kemajuan
yang divisualisasikan, aplikasi ini mengubah amalan ibadah menjadi
satu pengalaman yang menarik dan memberi ganjaran. Ini boleh
menjadi pendorong motivasi yang kuat, terutamanya bagi generasi
muda, untuk kekal terlibat dengan al-Quran secara konsisten
(Pratama & Azhari, 2020)

5.2 Cabaran Kritikal dan Pertimbangan Etika

Walaupun manfaatnya jelas, penggunaan Al dalam domain yang suci seperti
pengajian al-Quran menimbulkan cabaran etika dan teologi yang mendalam.
Peralihan daripada “apa yang boleh dilakukan oleh teknologi” kepada “apa yang
patut dilakukan oleh teknologi” adalah penting (Wythoft, 2022; Piotr, 2021).
Hal ini memerlukan pemeriksaan dan penelitian kritikal terhadap isu-isu seperti
ketepatan, autoriti, privasi data dan risiko kebergantungan yang berlebihan
kepada teknologi (Grissinger, 2019).

5.2.1 Isu Ketepatan, Autoriti, dan Bias Algoritma

Apabila AI mula memainkan peranan dalam mentafsir dan menyampaikan

pengetahuan agama, persoalan mengenai ketepatan dan autoritinya menjadi amat
penting. Risiko ini paling ketara dalam aplikasi Kategori III (Bot Sembang). Bot
sembang generatif seperti AiDeen, yang direka untuk menjawab soalan-soalan
figh, membawa risiko yang wujud dalam menjana maklumat yang salah atau
fatwa yang tidak tepat (Nor Syafiya Sarudin & Adzidah Yaakob, 2024). Ini
menimbulkan persoalan kritikal, siapakah yang bertanggungjawab secara syarie
sekiranya Al memberikan nasihat yang salah yang membawa kepada amalan yang
tidak betul?

Selain itu, semua sistem Al terdedah kepada bias yang terdapat dalam
data latihan mereka. Jika data yang digunakan untuk melatih Al ini berat sebelah
atau tidak mewakili kepelbagaian pemikiran dalam tradisi Islam, Al tersebut
boleh menghasilkan tafsiran yang sempit atau berat sebelah (Munir, 2025). Lebih
mendalam lagi, isu ini menyentuh masalah autoriti syariah Islam. Penggunaan Al
secara meluas berisiko menghakis peranan penting ulama manusia dalam proses
ijtihad (penalaran hukum) dan menghilangkan interaksi manusia yang bernuansa
yang penting dalam pemberian fatwa. Meskipun Al boleh memproses teks, tetapi
ia kekurangan fazhm (pemahaman), hikmah (kebijaksanaan) dan kesedaran
kontekstual yang dimiliki oleh seorang sarjana manusia yang terlatih (Usmonov,
2025; Kausar, et. al. 2024).

5.2.2 Privasi dan Keselamatan Data: Kajian Kes Tasmee

Kepercayaan adalah asas kepada mana-mana interaksi keagamaan. Apabila
pengguna memuat turun aplikasi al-Quran, mereka meletakkan kepercayaan
kepada pembangun untuk mengendalikan data mereka (termasuk data yang
sangat peribadi seperti rakaman suara mereka membaca al-Quran) dengan penuh
amanah (Hameed et al., 2019) . Analisis terhadap aplikasi Tasmee mendedahkan
satu isu kritikal yang menjejaskan kepercayaan ini. Terdapat percanggahan yang
jelas dalam dasar privasi yang dilaporkan di platform pengedaran yang berbeza.
Di Google Play Store, pembangun menyatakan bahawa aplikasi tersebut
mungkin berkongsi data seperti “ID Peranti” dan “Lokasi Anggaran” dengan
pihak lain untuk tujuan “Fungsi Aplikasi” dan “Analitis”. Sebaliknya, di Apple
App Store, penyenaraian untuk aplikasi yang sama dengan jelas menyatakan,
“Pembangun tidak mengumpul sebarang data daripada aplikasi ini”.
Percanggahan ini amat membimbangkan. Ia mungkin berpunca
daripada kesilapan pelaporan, perbezaan dalam keperluan pendedahan antara
platform, atau dasar yang telah berubah tetapi tidak dikemas kini secara
konsisten. Walau apa pun puncanya, akibatnya adalah sama pengguna dibiarkan
dalam keadaan tidak pasti dan tidak dapat membuat keputusan yang termaklum
mengenai privasi data mereka. Ini secara langsung melanggar prinsip amanah dan

menonjolkan keperluan mendesak untuk ketelusan dan standardisasi yang lebih
tinggi dalam cara aplikasi keagamaan melaporkan amalan data mereka (Cheng et
al., 2024).

5.2.3 Risiko Kebergantungan Berlebihan dan Penggantian Peranan Guru

Walaupun aplikasi Al merupakan alat bantu (supplement) yang sangat berkuasa,
terdapat risiko bahawa ia boleh dilihat sebagai pengganti (substitute) sepenuhnya
untuk guru manusia (Felix, 2020). Kebergantungan yang berlebihan terhadap
teknologi ini boleh menyebabkan kehilangan aspek-aspek penting dalam
pendidikan al-Quran tradisional yang tidak seharusnya didigitalkan. Proses
talaqqi (menerima ilmu secara langsung dari mulut seorang guru) bukan sahaja
melibatkan pemindahan maklumat tetapi juga penyerapan adab, kerohanian, dan
hubungan peribadi. Bimbingan rohani (zarbiyah) dan rantaian transmisi ilmu
yang bersambung (sanad) adalah elemen-elemen yang tidak dapat ditiru oleh
algoritma (Zubhri et al., 2024). Aplikasi boleh membetulkan sebutan perkataan,
tetapi ia tidak boleh membentuk peribadi seorang pelajar. Oleh itu, adalah
penting untuk meletakkan aplikasi ini sebagai alat sokongan untuk
meningkatkan pembelajaran, bukan untuk menggantikan interaksi yang tidak

ternilai dengan guru manusia (Qomaruzzaman, 2024; Nikitina & Ishchenko,
2024)

5.3 Analisis Jurang dan Potensi Inovasi Masa Depan

Berdasarkan hasil analisis terdahulu, walaupun kemajuan yang telah dicapai
adalah mengagumkan, dapatan kajian ini turut mendedahkan beberapa jurang
yang jelas dalam pasaran semasa, yang sekali gus menunjukkan peluang untuk
inovasi pada masa hadapan. Perinciannya seperti di bawah:

(i)  Jurang 1: Analisis Tajwid yang holistik. Jurang yang paling ketara
ialah pemisahan antara aplikasi yang memeriksa ketepatan urutan
hafalan (Kategori I) dan aplikasi yang memeriksa ketepatan sebutan
fonetik (Kategori II). Pada masa ini, tiada satu aplikasi pun yang
menawarkan penyelesaian bersepadu yang mampu memberikan
maklum balas holistik terhadap kedua-dua aspek bacaan secara
serentak, sebagaimana yang dilakukan oleh seorang guru manusia.
Inovasi masa depan yang paling transformatif adalah pembangunan
enjin Al yang boleh menganalisis dan membetulkan kedua-dua
hafalan dan Tajwid dalam satu interaksi yang lancar.

(ii)

Jurang 2: Pemahaman kontekstual dan sokongan Qiraar: Aplikasi
semasa pada umumnya beroperasi pada satu mod bacaan, iaitu
riwayat Hafs ‘an Asim. Ini mengehadkan penggunaannya untuk
pelajar yang mempelajari Qira at (bacaan-bacaan) yang lain. Satu
lonjakan besar pada masa hadapan adalah pembangunan Al yang
dilatih untuk mengenali, mengesahkan, dan bahkan mengajar
perbezaan antara Qira'ar yang pelbagai, satu tugas yang sangat
kompleks dari segi linguistik dan teknikal.

Berdasarkan jurang ini, beberapa hala tuju inovasi yang berpotensi dapat

diramalkan:

()

(i)

(iii)

Penyesuaian dan adaptif: Al masa depan boleh melangkaui sekadar
penjejakan kemajuan. Ia boleh membina pelan pembelajaran yang
benar-benar adaptif dengan menganalisis corak kesilapan unik
seseorang pengguna (contohnya, pengguna sering membuat
kesilapan pada jenis ayat mutashabihat tertentu atau peraturan
Tajwid yang spesifik) dan secara automatik menjana latihan dan
latih tubi yang disasarkan untuk menangani kelemahan tersebut.

Integrasi Tafsir kontekstual: Aplikasi semakan bacaan boleh menjadi
lebih pintar. Apabila Al mengesan kesilapan hafalan, selain daripada
pembetulan, ia boleh menawarkan pautan kepada tafsir ayat tersebut
atau makna perkataan yang relevan. Ini boleh membantu pelajar
memahami konteks ayat dengan lebih baik, yang seterusnya dapat
membantu mengukuhkan hafalan.

Pembangunan bot sembang Khusus: Selaras dengan ramalan bahawa
chatbot akan menjadi semakin khusus, kita mungkin akan
menyaksikan kemunculan bot sembang yang sangat tertumpu pada
bidang-bidang tertentu dalam pengajian Islam. Daripada satu bot
“Islam” yang umum, mungkin akan ada bot sembang Figh, bot
sembang Sirah, dan bot sembang Tafsir, masing-masing dilatih pada
korpus data yang disahkan dan dibangunkan oleh institusi akademik
atau keagamaan yang dipercayai. Institusi-institusi ini akan bersaing
bukan sahaja dari segi teknologi, tetapi juga dari segi kredibiliti dan
kebolehpercayaan.

6.0 KESIMPULAN

Kajian analisis kandungan ini memberikan gambaran komprehensif tentang
integrasi teknologi kecerdasan buatan dalam aplikasi hafazan al-Quran,
mendedahkan landskap yang kompleks dan penuh paradoks. Teknologi Al
membawa inovasi signifikan seperti peningkatan kemudahan akses
(kebolehcapaian) global, pengalaman pembelajaran fleksibel, dan maklum balas
masa nyata. Aplikasi canggih seperti Qara'a dan Tarteel membuktikan potensi
besar dalam mempercepatkan kadar hafazan dan meningkatkan ketepatan
bacaan. Namun, cabaran kritikal wujud merentasi spektrum teknikal, pedagogi,
dan etika yang memerlukan penanganan teliti dan berhemah dalam
pembangunan aplikasi masa depan.

Sumbangan utama kajian ini terletak pada analisis komparatif sistematik
dan model integrasi hibrid yang dicadangkan, di mana Al berfungsi sebagai
pembantu latih tubi manakala guru manusia berperanan sebagai mentor spiritual.
Cadangan dikemukakan untuk pembangun aplikasi menjalin kerjasama erat
dengan ulama, pendidik membangunkan literasi Al, dan penyelidik masa depan
menjalankan kajian longitudinal serta pembangunan kerangka etika Al khusus
konteks pendidikan Islam. Kesimpulannya, kejayaan integrasi Al bergantung
pada kebijaksanaan komuniti Muslim mengharmonikan inovasi teknologi
dengan pemeliharaan tradisi demi mencapai matlamat memelihara firman Allah

SWT.

